
PENGARUH KUALITI PENYELIAAN PENGAJARAN DAN PEMBELAJARAN 

KE ATAS EFIKASI GURU 

 

Norlela Ali 

Institut Pendidikan Guru Kampus Ilmu Khas, Kuala Lumpur 

norlela@ipik.edu.my 

 

Mohd Munaim Mahmud 

Sekolah Kebangsaan Taman Nirwana, Selangor 

nayyim28@yahoo.com.my 

 

 

Kajian ini bertujuan untuk menentukan pengaruh kualiti penyeliaan pengajaran dan pembelajaran yang 

dilaksanakan oleh guru pembimbing melalui penyeliaan praktikum ke atas efikasi guru pelatih. Kajian 

melibatkan seramai 97 orang guru pelatih jQAF Ambilan Januari 2013 dari  Institut Pendidikan Guru Kampus 

Ilmu Khas, Kuala Lumpur (IPG KIK). Penyelidikan adalah menggunakan reka bentuk tinjauan rentasan dan soal 

selidik terpiawai yang diedarkan secara rawak kepada guru pelatih. Analisis data menggunakan statistik 

diskriptif dan inferensi seperti peratus, ujian-T dan ujian regresi stepwise yang digunakan bagi menguji 

pengaruh kualiti penyeliaan pengajaran dan pembelajaran terhadap efikasi guru. Data dianalisis menggunakan 

perisian SPSS versi 18. Dapatan kajian ini telah membuktikan bahawa  kualiti penyeliaan pengajaran dan 

pembelajaran  mempunyai pengaruh ke atas efikasi guru. Hasil dari kajian ini mencadangkan guru-guru pelatih 

ini perlu diberi bimbingan yang berkualiti secara berterusan bagi meningkatkan efikasi mereka dalam 

pengajaran dan pembelajaran. 

PENGENALAN 

 

Latar belakang Kajian  

Pendidikan memainkan peranan utama bagi pertumbuhan ekonomi dan pembangunan sesebuah negara. Proses 

pengajaran dan pembelajaran yang berlaku dalam bilik darjah merupakan petunjuk terbaik bagi kemajuan masa 

depan sesebuah negara (Kementerian Pendidikan Malaysia, 2013). Oleh yang demikian, guru dilihat sebagai 

agen penting dalam mencapai hasrat negara dalam melahirkan modal insan unggul dan cemerlang dalam 

pendidikan.  

Sejajar dengan itu, melalui pelaksanaan transformasi dalam Pelan Pembangunan Pendidikan Malaysia 2013-

2025, guru-guru akan didedahkan dengan budaya kerjasama dan kecemerlangan profesional. Guru akan saling 

bekerjasama dalam menangani isu dan berkongsi amalan terbaik. (Kementerian Pendidikan Malaysia, 2013).  

 

Sehubungan dengan itu, guru pelatih dilihat perlu didedahkan dengan budaya kerjasama dan kecemerlangan 

profesional melalui bimbingan yang baik, iaitu melalui penyeliaan pengajaran dan pembelajaran. Hal ini penting 

bagi meningkatkan efikasi guru pelatih dalam melaksanakan pengajaran dan pembelajaran dengan lebih 

berkesan. Ini kerana hasil kajian mendapati,  penyeliaan pengajaran dan pembelajaran dapat meningkatkan 

efikasi guru (Ebmeier, 2003; Hallinger, 2005; Nurahimah & Rafisah, 2010; Chang et.al , 2010; Mohd Munaim, 

2011;  Leonard, 2013)  

 

 

KAJIAN LITERATUR 

 

Penyeliaan adalah satu kaedah dan teknik untuk meningkatkan pengajaran dan seterusnya meningkatkan 

pembelajaran pelajar menggunakan pendekatan yang pelbagai dan sistematik. (Abdul Rahman, 2010; Harris, 

1998; Holland, 1998; Zepeda, 2007; Shukri, 2011; Shamsudin & Kamarul Azmi, 2011).  Menurut Glickman 

et.al (1995), penyeliaan merupakan asas kepada keberkesanan sesebuah sekolah. Penyeliaan yang baik dan 

berkesan memerlukan perancangan yang baik dan sistematik.  Perlaksanaannya perlu diamalkan secara 

berterusan untuk memastikan matlamat dan objektif pengajaran yang dijalankan oleh seseorang guru itu 

tercapai. Maka, ia dapat mengenalpasti kekuatan dan kelemahan pengajaran guru. 

 

Penyeliaan yang baik melibatkan aktiviti memberi bimbingan, mengarah dan memberitahu apa yang patut 

dibuat, bukannya mencari kesalahan guru. (Arsaythamby & Mary Macdalena, 2013). Ia selari dengan saranan 

yang diberikan oleh Rafisah (2009), iaitu proses penyeliaan merangkumi beberapa aspek iaitu melibatkan proses 

merancang, melaksana, merangsang, mengaju, memimpin, mengawal, menganalisis dan menilai. Semua tingkah 

laku ini berhubungan secara tidak langsung dengan usaha memperbaiki pengajaran serta meningkatkan mutu 

pembelajaran.  

  

Di peringkat Institut Pendidikan Guru (IPG), guru-guru pelatih dibimbing oleh pensyarah pembimbing dan juga 

guru pembimbing sepanjang tempoh latihan praktikum. Guru pembimbing merujuk kepada guru sekolah yang 

berpengalaman dalam mata pelajaran major/minor dan dilantik oleh Jabatan Pelajaran Negeri (JPN) sebagai 

pembimbing guru (Institut Pendidikan Guru Malaysia, 2012) 

 

Berdasarkan buku garis panduan pelaksanaan praktikum Diploma Perguruan Lepasan Ijazah (DPLI), tempoh 

pelaksanaan praktikum adalah selama 12 minggu. Guru pembimbing bertanggungjawab menyelia sebanyak 6 

kali iaitu 4 kali bagi subjek major dan 2 kali bagi subjek minor, dan terlibat dengan penyeliaan bersama 

pensyarah pembimbing pada akhir penyeliaan sebanyak sekali bagi setiap subjek major dan minor (Institut 

Pendidikan Guru Malaysia, 2012). Ini bermakna guru pembimbing di sekolah diperuntukkan masa yang banyak 

untuk menyelia guru pelatih dalam pengajaran dan pembelajarannya. Oleh itu, kualiti penyeliaan pengajaran dan 

pembelajaran guru pembimbing sangat penting dalam memastikan guru pelatih mendapat bimbingan yang 

berkesan dan seterusnya melahirkan guru pelatih yang memiliki efikasi yang tinggi. 

 

Efikasi menurut Gibson dan Dembo (1984) ialah tahap kepercayaan, keyakinan  dan kebolehan diri sendiri 

dalam kalangan guru untuk mengatasi masalah pembelajaran pelajar. Efikasi guru dapat dilihat dari tiga elemen 

yang berlainan iaitu efikasi terhadap strategi pengajaran, efikasi terhadap pengurusan bilik darjah dan efikasi 

terhadap penglibatan pelajar (Tschannen-Moran dan Hoy, 2001).  

 

Guru yang berefikasi tinggi dapat mengatasi kesukaran atau kegagalan dengan usaha yang lebih gigih untuk 

menguasai kemahiran-kemahiran mengajar sehingga berjaya.  Ini berbeza dengan guru yang mempunyai tahap 

efikasi rendah, yang mana mereka mempunyai aspirasi yang rendah dan akan cuba mengelakkan diri daripada 

menghadapi tugasan pengajaran yang baru atau sukar (Azwan et al., 2005).  

 

Pernyataan Masalah 

Kajian-kajian di Malaysia dan di Barat menunjukkan penyeliaan pengajaran dan pembelajaran mempunyai 

hubungan dan pengaruh terhadap efikasi guru.  Kajian yang dilaksanakan  oleh Blase dan Blase (2000),  

menunjukkan elemen menyelia dan menilai pengajaran selepas selesai sesi pengajaran dan pembelajaran  

mempunyai kesan yang positif ke atas efikasi guru. Kajian ini disokong oleh Domsch (2009), yang mendapati 

kepimpinan instruksional pengetua mempunyai hubungan dengan efikasi guru. Namun begitu, kajian ini berbeza 

dengan kajian yang dijalankan oleh Coladarci dan Breton (1997) mendapati kekerapan jumlah penyeliaan yang 

diterima tidak mempengaruhi efikasi guru. Oleh yang demikian, kajian terperinci perlu dilakukan bagi menilai 

hasil dapatan kajian-kajian ini. 

 

Kebanyakan kajian  mengenai penyeliaan adalah berkisar tentang penyeliaan pengetua dan guru besar ke atas 

efikasi guru.  Kajian yang melibatkan kualiti penyeliaan pengajaran dan pembelajaran guru pembimbing sangat 

kurang dikaji. Oleh yang demikian, kajian mengenai pengaruh kualiti penyeliaan pengajaran dan pembelajaran 

guru pembimbing perlu dilakukan memandangkan sepanjang tempoh latihan praktikum, penyeliaan pengajaran 

dan pembelajaran terhadap guru-guru pelatih adalah dijalankan oleh guru pembimbing.  

 

Oleh itu, bagi merungkaikan permasalahan ini, kajian mengenai adakah kualiti penyeliaan dan pengajaran yang 

dilaksanakan oleh guru pembimbing mempengaruhi efikasi guru pelatih perlu dijalankan bagi mendapatkan 

hasil kajian yang sebena. 

 

Objektif Kajian 

Kajian ini bertujuan untuk menentukan pengaruh kualiti penyeliaan pengajaran dan pembelajaran yang 

dilaksanakan oleh guru pembimbing melalui penyeliaan praktikum ke atas efikasi guru pelatih jQAF. Kajian ini 

bertujuan untuk menjawab persoalan tentang adakah terdapat pengaruh di antara penyeliaan pengajaran dan 

pembelajaran yang dilaksanakan  oleh guru pembimbing melalui penyeliaan praktikum ke atas efikasi guru, 

khususnya guru pelatih jQAF Ambilan Januari 2013 dari  Institut Pendidikan Guru Kampus Ilmu Khas, Kuala 

Lumpur (IPG KIK).   

 

Kepentingan Kajian 

Kajian ini adalah untuk mengenal pasti adakah kualiti penyeliaan pengajaran dan pembelajaran melalui 

bimbingan praktikum mempunyai pengaruh ke atas efikasi guru. Oleh itu hasil dapatan kajian ini membolehkan 

guru-guru pembimbing mengenal pasti aspek-aspek penting dalam meningkatkan efikasi guru pelatih dan 



seterusnya berusaha mempertingkatkan lagi pengetahuan dan kualiti penyeliaan bagi membantu guru-guru 

pelatih dalam aspek pengajaran dan pembelajaran di sekolah.  

 

Kajian ini juga diharap dapat dijadikan satu usaha di peringkat Pejabat Pelajaran Daerah untuk penambahbaikan 

terhadap aspek penyeliaan pengajaran dan penyeliaan melalui pengisian kursus-kursus yang dianjurkan, seperti 

kursus-kursus pra penyeliaan, kursus pemantapan pedagogi pendidikan  dan sebagainya kepada para guru 

pembimbing kepada guru-guru pelatih bagi meningkatkan lagi profesionalisme mereka dalam aspek penyeliaan. 

Bagi pusat-pusat latihan pendidikan pula, dapatan kajian ini dapat dijadikan rujukan dan bahan untuk membina 

modul-modul yang sesuai dalam bidang berkenaan berdasarkan dapatan daripada kajian ini dan kajian-kajian 

lain yang telah dijalankan 

 

Batasan Kajian 
Kajian ini mempunyai batasan berdasarkan lokasi kajian, instrumen kajian dan sampel kajian. Kajian ini hanya 

dilaksanakan di Institut Pendidikan Guru Kampus Ilmu Khas, Kuala Lumpur sahaja. Sampel kajian pula hanya 

seramai 97 orang guru pelatih jQAF Ambilan Januari 2013  yang dipilih secara rawak mewakili setiap kelas 

dalam program tersebut.  

 

Kajian ini juga terbatas kepada item-item yang dikemukakan dalam alat ukur kajian iaitu borang soal selidik. 

Penggunaan instrumen soal selidik menyebabkan kajian ini lebih bersifat kuantitatif dan berbentuk tinjauan 

deskriptif. Pengkaji sama sekali tidak menggunakan kaedah kualitatif dalam kajian ini bagi mendapatkan 

maklumat kajian. Oleh itu, keputusan kajian adalah semata-mata berdasarkan jawapan yang diberikan responden 

melalui instrumen soal selidik yang diedarkan dengan andaian semua responden menjawab setiap soalan secara 

jujur.  

 

Oleh yang demikian, hasil keputusan kajian ini hanya berdasarkan sampel yang dipilih, dan tidak mewakili 

secara keseluruhan kualiti pengajaran dan pembelajaran guru-guru pembimbing sekolah-sekolah lain di seluruh 

Malaysia. 

 

METODOLOGI KAJIAN 

 

Reka bentuk Kajian  

Dalam penyelidikan, hasil kajian ditentukan oleh kaedah dan reka bentuk kajian, dan reka bentuk kajian 

ditentukan oleh tujuan kajian Chua (2006). Bersesuaian dengan tujuan kajian iaitu untuk menentukan pengaruh 

kualiti penyeliaan pengajaran dan pembelajaran yang dilaksanakan oleh guru pembimbing melalui penyeliaan 

praktikum ke atas efikasi guru pelatih jQAF, maka kajian ini menggunakan kaedah pengumpulan data secara 

kuantitatif melalui soal selidik terpiawai. 

 

 

Sampel Kajian 

Keseluruhan jumlah guru pelatih jQAF Ambilan Januari 2013 dari  Institut Pendidikan Guru Kampus Ilmu 

Khas, Kuala Lumpur adalah seramai 135 orang. Bilangan sampel yang dipilih bagi tujuan kajian ini pula adalah 

seramai 97 orang guru pelatih berdasarkan jumlah pensampelan yang dicadangkan oleh Krejcie dan Morgan 

(1970), iaitu saiz populasi dalam julat 130 hingga 140 memerlukan lebih kurang 97 hingga 103 sampel.  

 

Instrumen Kajian 

Bagi memperoleh maklumat yang diperlukan, instrumen soal selidik telah digunakan. Soal selidik ini terdiri 

daripada empat bahagian, iaitu Bahagian A yang terdiri daripada faktor demografi responden dari segi jantina, 

umur, dan pengalaman mengajar. Bahagian B adalah merangkumi kemahiran interpersonal guru pembimbing, 

dan bahagian C pula adalah berkaitan kemahiran teknikal guru pembimbing.  Bahagian D soal selidik pula 

adalah bertumpu kepada efikasi guru pelatih.  

 

Bahagian B, C, dan D dalam soal selidik ini adalah berdasarkan daripada soal selidik kajian oleh Rafisah (2009) 

yang mengkaji hubungan kualiti penyeliaan pengajaran dan pembelajaran dengan komitmen dan efikasi guru. 

Skala lima mata telah digunakan bagi mengukur pernyataan dalam Bahagian B, C, D dan E. Skor-skor diberi 

markah dari 1 sehingga 5 mengikut darjah persetujuan responden bagi setiap item. 

 

Analisis Data 

Data yang diperoleh telah disemak untuk mengelakkan soalan-soalan yang tidak dijawab oleh responden 

sebelum dianalisis menggunakan perisisn SPSS (Statistical Package for the Social Sciences)versi 18. Dalam 

kajian ini, analisis statistik deskriptif telah digunakan untuk mendapatkan kekerapan, min dan sisihan piawai ke 



atas item latar belakang responden, iaitu pada Bahagian A dan juga untuk menilai tahap efikasi guru. Pengelasan 

min untuk tafsiran pemboleh ubah adalah seperti Jadual 1 berikut: 

 

Jadual 1: Pengkelasan Min 

Min Tahap 

1.0 – 1.80 Sangat rendah 

1.81 – 2.60 Rendah 

2.61 – 3.40 Sederhana 

3.41 – 4.20 Tinggi 

4.21 – 5.00 Sangat tinggi 

      Sumber: Joriah Md. Saad (2009) 

Kajian ini juga menggunakan statistik inferensi, yang terdiri daripada regrasi pelbagai. Regrasi pelbagai 

digunakan untuk mengenal pasti perubahan dalam dua atau lebih faktor (variabel bebas) yang menyumbang 

kepada perubahan dalam satu variabel bersandar (Chua, 2006). Jenis regresi yang digunakan dalam kajian ini 

ialah stepwise. Ujian regresi digunakan bagi menentukan pengaruh kualiti penyeliaan pengajaran dan 

pembelajaran guru pembimbing ke atas efikasi guru.    

 

 

DAPATAN DAN PERBINCANGAN 

 

Jadual 2 memaparkan latar belakang responden berdasarkan faktor demografi yang melibatkan 97 orang guru 

pelatih jQAF Ambilan Januari 2013 dari  Institut Pendidikan Guru Kampus Ilmu Khas, Kuala Lumpur (IPG 

KIK).   

 

Jadual 2: Profil Responden berdasarkan demografi (N-97) 

Bil Perkara Bilangan Responden Peratus Responden 

1 Jantina 

Lelaki 

Perempuan 

 

26 

74 

 

 

23.7 

76.3 

2 Umur 

20-30 tahun 

31-40 tahun 

 

 

74 

26 

 

 

76.3 

23.7 

 

5 Pengalaman Mengajar 

Kurang 5 tahun 

5-10 tahun 

 

91 

6 

 

93.8 

6.2 

 

Berdasarkan kepada latar belakang responden, jumlah guru pelatih perempuan yang terlibat dalam kajian ini 

adalah lebih ramai, iaitu seramai 74 orang (76.3%), berbanding jumlah guru pelatih lelaki, iaitu seramai 23 

orang (23.7%). Dari segi umur,  responden yang berumur 20-30 tahun adalah seramai 74 orang (76.3%), dan 23 

orang (23.7%) adalah berumur di antara 31-40 tahun. Hasil analisis frekuensi  pengalaman mengajar pula 

mendapati, guru pelatih yang berpengalaman mengajar kurang lima tahun adalah lebih ramai terlibat dalam 

kajian ini iaitu seramai 91 orang ( 93.8%), berbanding dengan guru pelatih yang berpengalaman mengajar 

selama 5-10 tahun iaitu seramai enam orang (6.2%).   

 

 

Jadual 3 : Analisis Diskriptif Efikasi Guru Pelatih  

Dimensi Min Sisihan  

Piawai 

Tahap 

Efikasi guru pelatih 4.15 .38 Tinggi 

 

  

Hasil analisis statistik diskriptif efikasi guru pelatih dalam jadual 3 mendapati min efikasi guru-guru pelatih 

adalah 4.15 iaitu berada dalam julat yang tinggi (3.41-4.20: Jadual 1). Ini menunjukkan guru-guru pelatih jQAF 

Ambilan Januari 2013 dari  Institut Pendidikan Guru Kampus Ilmu Khas, Kuala Lumpur mempunyai efikasi 

yang tinggi. 

 

Jadual 4: Analisis Diskriptif Dimensi Kualiti Penyeliaan Dan Pengajaran Guru Pembimbing 

  Sisihan   



Dimensi Min Piawai Tahap 

 

Kemahiran interpersonal 

 

4.40 

 

.54 

Sangat Tinggi 

 

Kemahiran teknikal 

 

4.16 

 

.52 

 

Tinggi 

 

Keputusan analisis dalam Jadual 4 di atas menunjukkan min, sisihan piawai dan varian bagi kualiti penyeliaan 

pengajaran dan pembelajaran guru pembimbing selepas dianalisis. Hasil analisis min bagi setiap dimensi kualiti 

penyeliaan pengajaran dan pembelajaran guru pembimbing mendapati, min bagi dimensi kemahiran 

interpersonal guru pembimbing adalah 4.40, dan berada pada julat 4.21-5.00 (Jadual 1) iaitu pada tahap amalan 

yang sangat tinggi. Min bagi dimensi kemahiran teknikal guru pembimbing pula adalah 4.16, dan berada pada 

julat 3.41 – 4.20  iaitu pada tahap amalan yang tinggi. Ini menunjukkan guru-guru pembimbing mengamalkan 

kualiti penyeliaan pengajaran dan pembelajaran yang sangat tinggi dalam dimensi kemahiran interpersonal, dan 

bagi dimensi kemahiran teknikal  adalah pada tahap tinggi. 

 

 

 

 

 

 

 

 

Jadual 5 : Ujian Regresi Stepwise Pengaruh Kualiti Penyeliaan Pengajaran dan Pembelajaran Ke Atas   

                   Efikasi Guru  

 

Pemboleh Ubah B Beta Nilai t Sig. t R2 

diselaras 

Sumbangan % 

Kemahiran Teknikal .323 .449 4.901 .000 .202 20% 

 

Konstan 

 

2.812 

     

 

R = .449 

R2 = .202 

R2  diselaraskan = .193 

Ralat piawai = .33709 

F = 24.017 

Signifikan = .000 

 

Ujian regresi stepwise kualiti penyeliaan pengajaran dan pembelajaran guru pembimbing ke atas efikasi guru-

guru pelatih berdasarkan Jadual 5 mendapati dimensi kemahiran teknikal mempunyai pengaruh ke atas efikasi 

dengan nilai R
2
 terlaras bagi dimensi kemahiran teknikal guru pembimbing  ke atas efikasi guru pembimbing 

ialah .20 dan tahap signifikan ialah p=.000 (p<.05). Ini menunjukkan dimensi kemahiran teknikal guru 

pembimbing  adalah berpengaruh ke atas efikasi guru pelatih sebanyak 20%.  

 

KESIMPULAN DAN CADANGAN 
 

Rumusan Dapatan dan Perbincangan  

Hasil daripada kajian ini menunjukkan bahawa kualiti penyeliaan pengajaran dan pembelajaran guru 

pembimbing mempunyai pengaruh ke atas efikasi guru. Hal ini adalah selari dengan  hasil dapatan kajian 

Nurahimah & Rafisah (2010) yang  membuktikan terdapatnya hubungan yang signifikan antara kualiti 

penyeliaan dengan efikasi guru. Ini menerangkan bahawa seandainya penyeliaan yang dijalankan itu berkualiti 

maka efikasi  guru akan meningkat, sebaliknya efikasi guru akan menurun sekiranya pengetua atau wakilnya 

yang menjalankan penyeliaan itu tidak mempamerkan ciri-ciri penyeliaan yang berkualiti. 

 

Dapatan ini juga menyokong hasil dapatan kajian Mohd Munaim (2011) yang menunjukkan dimensi memantau 

dan memberi maklum balas menyumbang sebanyak 10.6% ke atas efikasi guru.  Begitu juga kajian Leonard 

(2013), iaitu terdapat hubungan yang signifikan diantara penyeliaan pengetua dengan efikasi kendiri guru iaitu 

pada tahap signifikan p=.043 ( r = .164, p < .05, N = 152 ), manakala nilai koefisien penyeliaan ialah .03. Ini 

menunjukkan penyeliaan pengetua menyumbang 3% terhadap efikasi guru.   

 



Hasil kajian menujukkan dimensi kemahiran interpersonal berada pada tahap sangat tinggi, namun dimensi ini 

tidak mempengaruhi efikasi guru, sebaliknya dimensi kemahiran teknikal yang berada pada tahap tinggi, 

menyumbang sebanyak 20%  ke atas efikasi guru. Hasil dapatan ini berbeza dengan dapatan kajian Chang, T.S. 

et al (2010), yang mendapati penyeliaan pengajaran dari aspek kemahiran interpersonal menyumbang sebanyak 

4% terhadap efikasi guru.  Kedua-dua dapatan ini juga berbeza dengan hasil kajian Nurahimah & Rafisah (2010) 

yang mendapati dimensi kemahiran interpersonal  dan kemahiran teknikal mempunyai pengaruh hubungan yang 

sangat kuat  (r=.71,p<.01). Ini menjelaskan bahawa penyelia yang mempunyai kemahiran interpersonal yang 

tinggi akan mempunyai kemahiran teknikal yang tinggi, dan sebaliknya.  

 

Seterusnya dapatan kajian  menunjukkan guru pelatih jQAF Ambilan Januari 2013 dari  Institut Pendidikan 

Guru Kampus Ilmu Khas, Kuala Lumpur (IPG KIK) mempunyai tahap efikasi yang tinggi dan ujian regresi 

stepwise menunjukkan kualiti penyeliaan pengajran dan pembelajaran menyumbang sebanyak 20% ke atas 

efikasi guru pelatih. Ini bermakna, terdapat faktor lain yang menyumbang kepada efikasi guru pelatih. Maka 

kajian lebih terperinci perlu dilaksanakan bagi mengetahui faktor-faktor tersebut. 

 

Implikasi dan Cadangan Kajian 

Berdasarkan dapatan kajian, jelaslah kualiti penyeliaan pengajaran dan pembelajaran guru pembimbing 

mempunyai pengaruh dalam meningkatkan efikasi guru pelatih. Oleh yang demikian, pihak Jabatan Pelajaran 

dan Pejabat Pelajaran Daerah perlu mengambil inisiatif dengan memberi penekanan aspek penyeliaan 

pengajaran dan pembelajaran khususnya kepada para guru di sekolah, fokus kepada bakal guru pembimbing, 

melalui penganjuran yang berkaitan dengan penyeliaan dan bimbingan.  

Di peringkat Institut Pendidikan Guru, kursus-kursus penyeliaan pengajaran dan pembelajaran yang berkesan 

perlu dilaksanakan di sekolah-sekolah supaya maklumat mengenai penyeliaan pengajaran dan pembelajaran, 

khususnya penyeliaan praktikum ini dapat disampaikan dengan sempurna. Walaupun taklimat praktikum telah 

diberikan kepada guru pembimbing sebelum menjalankan penyeliaan praktikum, namun kursus penyeliaan 

dilihat mampu memantapkan lagi pengetahuan, pemahaman dan kesediaan guru pembimbing melaksanakan 

proses penyeliaan. Guru-guru pembimbing pula, disarankan agar meningkatkan pengetahuan tentang aspek 

penyeliaan pengajaran dan pembelajaran supaya proses penyeliaan yang dilakukan berkesan dan berkualiti, 

seterusnya melahirkan guru pelatih yang lebih efikasi dan efektif. Ini penting sebagai persediaan guru menjalan 

tugas penyeliaan.    

 

Kesimpulan 

Berdasarkan kajian yang telah dijalankan, jelaslah kualiti penyeliaan pengajaran dan pembelajaran guru 

pembimbing memainkan peranan penting dalam meningkatkan efikasi guru pelatih. Oleh yang demikian, 

seharusnya penyeliaan berkualiti perlu menjadi amalan kepada semua guru dan juga pentadbir, khususnya guru 

pembimbing bagi memastikan kelancaran pengajaran dan pembelajaran dalam bilik darjah dilaksanakan dengan 

berkesan. Berdasarkan dapatan kajian,  ini maka persoalan kajian telah dapat dijawab dan objektif kajian telah 

tercapai. 

